
SOG PERKUKUH JARINGAN AKADEMIK ANTARABANGSA BERSAMA BURAPHA UNIVERSITY, THAILAND
 

UUM ONLINE: Thailand, 29 - 31 Ogos 2026 - Pusat Pengajian Kerajaan Universiti Utara Malaysia (UUM) terus memperkukuh jaringan
kerjasama akademik antarabangsa menerusi penyertaan dalam International Academic Cooperation Network Development and Seminar
on Administration and National Development anjuran Faculty of Political Science and Law, Burapha University, Thailand, yang berlangsung
pada 29 hingga 31 Ogos 2026.
Lawatan akademik ini diadakan atas jemputan Faculty of Political Science and Law, Burapha University sebagai sebahagian daripada
usaha memperluas jaringan kerjasama strategik antara institusi pengajian tinggi serantau, khususnya dalam bidang pentadbiran awam,
kerajaan, sains politik dan pembangunan nasional.
Program ini turut menghimpunkan ahli akademik dan wakil institusi dari beberapa negara ASEAN. Selain UUM dan Burapha University,
Thailand, penyertaan turut melibatkan wakil daripada Institut Pahlawan 12 Sungailiat, Bangka Belitung, Indonesia serta Universitas
Brawijaya, Indonesia.
Penglibatan pelbagai institusi ini menyediakan platform penting untuk perkongsian kepakaran, pengalaman dan amalan terbaik dalam
bidang pentadbiran serta pembangunan negara.
Antara aktiviti utama yang bakal dilaksanakan ialah Academic Cooperation Network, yang memberi tumpuan kepada pembentukan dan
pengukuhan jaringan kerjasama akademik antara institusi; International Graduate Academic Seminar, yang menjadi platform kepada
pelajar pascasiswazah dan ahli akademik membentangkan hasil penyelidikan serta bertukar pandangan; dan Doctoral Academic Seminar,
yang memberi ruang kepada calon kedoktoran membincangkan penyelidikan, pendekatan metodologi serta isu-isu semasa berkaitan
pentadbiran dan pembangunan.
Selain aktiviti tersebut, lawatan ini dijangka membuka ruang kepada perbincangan mengenai kerjasama penyelidikan rentas negara,
penerbitan bersama, mobiliti staf dan pelajar, penganjuran seminar serta persidangan bersama, perkongsian kepakaran akademik dan
pembangunan program akademik berimpak tinggi.

Menurut Dekan, Pusat Pengajian Kerajaan, Prof. Dr. Halimah Abdul Manaf berkata,  jaringan akademik serantau semakin penting dalam
menghadapi cabaran pentadbiran dan pembangunan yang semakin kompleks serta merentas sempadan negara.
Penglibatan UUM dalam program seumpama ini juga selari dengan usaha universiti untuk meningkatkan keterlihatan dan impak akademik
pada peringkat antarabangsa, khususnya melalui pengembangan jaringan strategik dengan institusi pengajian tinggi di rantau ASEAN.
Dalam konteks yang lebih luas, program berkenaan berpotensi menjadi asas kepada pembentukan jaringan akademik serantau yang lebih
tersusun dalam bidang Administration and National Development, sekali gus membolehkan ahli akademik dan penyelidik daripada
Malaysia, Thailand dan Indonesia membangunkan penyelidikan komparatif mengenai tadbir urus, kerajaan tempatan, penyampaian
perkhidmatan awam, pembangunan komuniti serta pembangunan negara.
Penyertaan UUM dalam program ini juga memperlihatkan komitmen Pusat Pengajian Kerajaan, UUM untuk memperluas jaringan
antarabangsa dan memperkukuh peranannya sebagai pusat rujukan dalam bidang kerajaan, pentadbiran awam dan pembangunan.
Diharapkan lawatan akademik ini bukan sahaja mempererat hubungan antara UUM dan Burapha University, malah menjadi pemangkin
kepada kerjasama jangka panjang antara Malaysia, Thailand dan Indonesia melalui penyelidikan, pendidikan pascasiswazah dan
perkongsian ilmu yang memberi manfaat kepada universiti, kerajaan serta masyarakat di rantau ASEAN

